
REPUBLIKA E SHQIPËRISË

GJYKATA E LARTË

KOLEGJI CIVIL
Nr. 11243-02543-00-2018 Regj. Themeltar

Nr. 00-2018 - 953 i Vendimit 

VENDIM

NË EMËR TË REPUBLIKËS

Kolegji Civil i Gjykatës së Lartë i përbërë nga gjyqtarët:
Xhezair Zaganjori
Kryesues
Ardian Dvorani
Anëtar
Medi Bici

Anëtar
Në dhomën e këshillimit me datë 25.09.2018 mori në shqyrtim çështjen civile, që i përket:

PADITËS:
GJERGJ BUCAJ 
I PADITUR:
BASHKIA DIBËR 
OBJEKTI:
1. Detyrimin e palës të paditur për shlyerjen e pagesave dhe kamatëvonesave që burojnë nga Kontrata nr. 04/16, datë 06.06.2017, me objekt: “Blerje dru zjarri për nevojat e Nj.A të Bashkisë Dibër”, me fond limit 8.326.500 Lekë pa TVSH dhe Shtesë-Kontrata nr. 04/20, datë 11.12.2017, me objekt: “Blerje dru zjarri për nevojat e Nj.A të Bashkisë Dibër”, me fond limit 1.619.946 lekë pa TVSH.

2. Detyrimin e palës së paditur të më paguajë dëmin e shkaktuar dhe fitimin e munguar nga vonesa në shlyerjen e pagesave.

3. Detyrimin e palës së paditur të paguaj të gjitha shpenzimet gjyqësore.

BAZA LIGJORE: Nenet 32 i K.Pr.Civile, nenet 419,420,422,446, 448, 450, 476/b, 486, 608, 640, nenet 772-783 të K.Civil; nenet 19, 20, 36, 33 dhe 34 të Kontratës.

Gjykata e Rrethit Gjyqësor Dibër, me vendimin nr. 232, datë 19.07.2018 ka vendosur:

Deklarimin e moskompetencës lëndore të Gjykatës së Rrethit Gjyqësor Dibër, për shqyrtimin e çështjes nr. 306 Akti, datë regjistrimi 31.05.2018. 

Dërgimin e akteve Gjykatës Administrative të Shkallës së Parë Tiranë, si gjykatë kompetente.

Kundër vendimit të sipërcituar, ka paraqitur ankim të veçantë pala paditëse Gjergj Bucaj, i cili kërkon:

Prishjen e vendimit nr. 232, datë 19.07.2018 të Gjykatës së Rrethit Gjyqësor Dibër dhe kthimin e çështjes në po atë gjykatë për të vazhduar gjykimin.

Pala paditëse Gjergj Bucaj në ankimin e veçantë parashtron këto shkaqe:

· Me vendimin e saj datë 11.06.2018 nga gjykata është kërkuar plotësimi i të metave të padisë lidhur me vlerën e padisë si dhe sqarimin e faktit nëse kontrata ishte lidhur mbi bazën e një procedure të vetme tenderimi. Ky vendim më është komunikuar me datë 05.07.2018 dhe brenda dy ditësh i kam paraqitur gjykatës me shkrese argumentet dhe sqarimet e mia përsa ajo me kërkonte. Por me datë 19.07.2018, gjykata ka vendosur deklarimin e moskompetencës lëndore për shqyrtimin e kësaj çështjeje duke iu referuar nenit 7/a të ligjit nr. 49/2012 “Për organizimin dhe funksionimin e gjykatave administrative dhe gjykimin e mosmarrëveshjeve administrative” me arsyetimin se: ...objekti i kërkesëpadisë është i lidhur me kryerjen e procedurave administrative nga një organ administrativ.

· Një arsyetim i tillë bie ndesh si me provat, ashtu edhe me legjislacionin procedural civil. Së pari referuar nenit 41/2 të K.Pr.Civile kompetenca lëndore përcaktohet që në momentin e paraqitjes së padisë në gjykatë. Vetë fakti që gjykata ka kërkuar plotësimin e të metave të padisë tregon se “de facto” ajo e ka pranuar se çështja është brenda kompetencës së saj lëndore. Së dyti në nenin 7/a të ligjit 49/2012 “Për organizimin dhe funksionimin e gjykatave administrative dhe gjykimin e mosmarrëveshjeve administrative” përcaktohet se gjykatat administrative kanë në kompetencë lëndore gjykimin e mosmarrëveshjeve që lindin mes të tjerash edhe nga kontratat administrative publike.

· Referuar fakteve dhe provave të paraqitura në padi, por edhe përkufizimit të dhënë në nenin 2/7 të ligjit të sipërcituar çmoj se kemi të bëjmë me një mosmarrëveshje që rrjedh jo nga një kontrate administrative publike, por nga një kontrate e mirëfilltë juridiko-civile furnizimi që rregullohet nga nenet 772 - 783 të Kodit Civil. Vetëm qënia si palë e kësaj kontrate e një organi administrativ si Bashkia Dibër nuk do të thotë se kemi të bëjmë me një kontrate administrative publike. Objekti i mosmarrëveshjes nuk ka të bëjë me procedurat administrative që janë ndjekur deri në lidhjen e kontratës, por vetëm me faktin se pala e paditur nuk ka shlyer detyrimin e saj civil sipas Kodit Civil dhe kontratës.

KOLEGJI CIVIL I GJYKATËS SË LARTË

pasi dëgjoi relacionin e gjyqtarit Medi Bici dhe bisedoi çështjen në tërësi në dhomën e këshillimit, në përfundim;

V Ë R E N

1. Në Gjykatën e Lartë është regjistruar çështja nr. 11243-02543-00-2018 regj. them, që iu përket palëve: paditës Gjergj Bucaj dhe e paditur Bashkia Dibër, me objekt: Detyrimin e palës të paditur për shlyerjen e pagesave dhe kamatëvonesave që burojnë nga Kontrata nr. 04/16, datë 06.06.2017, me objekt: Blerje dru zjarri për nevojat e Nj.A të Bashkisë Dibër, me fond limit 8.326.500 lekë pa TVSH dhe Shtesë-Kontrata nr. 04/20, datë 11.12.2017, me objekt: Blerje dru zjarri për nevojat e Nj.A të Bashkisë Dibër, me fond limit 1.619.946 lekë pa TVSH,...etj.

2. Vendimi nr. 232, datë 19.07.2018 i Gjykatës së Rrethit Gjyqësor Dibër, është rrjedhojë i zbatimit të drejtë të ligjit, prandaj si i tillë ai duhet të lihet në fuqi nga Kolegji Civil i Gjykatës së Lartë.

I. Rrethanat:

3. Pas shpalljes nga Autoriteti Kontraktor (Bashkia Dibër) të kërkesës për furnizim mallrash referuar prokurimit me objekt: “Blerje dru zjarri për nevojat e Nj.A. Bashkia Dibër”, pala paditëse ka paraqitur ofertën me datë 27.02.2017. 

4. Në datë 06.06.2017 mes paditësit si person fizik dhe palës së paditur është lidhur kontrata me titull: “Blerje dru zjarri për nevojat e Nj.A. Bashkia Dibër”, paditësi pretendon se nga ana e tij si palë kontraktuese janë shlyer në kohën e duhur dhe cilësinë e kërkuar të gjitha detyrimet që burojnë nga kjo kontratë dhe legjislacioni në fuqi si ndaj palës paditur ashtu ndaj organeve tatimore.

5. Në datë 11.12.2017, është lidhur edhe një shtesë kontrate me të njëjtin objekt për një vlerë 20% të kontratës fillestare, siç rezulton nga vërtetimi datë 05.02.2018, nr. 493 prot, i lëshuar nga titullari i palës së paditur.

6. Paditësi pretendon se pala e paditur Bashkia Dibër në asnjë rast nuk ka respektuar kushtet e kësaj kontrate për shlyerjen e detyrimeve të saj financiare ndaj paditësit. Në nenin 6 të kontratës në fjalë, të titulluar “Kushtet e pagesës” është përcaktuar se koha për kryerjen e pagesës për mallrat e furnizuar duhet të jetë brenda afatit prej 30 ditësh nga data e pranimit të mallrave.

7. Pala paditëse pretendon se pala e paditur Bashkia Dibër ka shlyer vetëm një pjesë të pagesës, atë që i përket Faturës Tatimore nr. 27, datë 15.08.2017 me vlerë 5.400.331 lekë të reja por edhe kjo vlerë është shlyer me 225 ditë vonesë, ndërkohë ngelen akoma të pashlyera edhe tre fatura të tjera tatimore: 

Fatura nr. 33, datë 24.11.2017 me vlerë 4.303.134 lekë të reja.

Fatura nr. 10, datë 04.01.2018 me vlerë 851.136 lekë të reja. 

Fatura nr. 13, datë 14.02.2018 me vlerë 1.089.360 lekë të reja.

8. Paditësi pretendon se për shkak të vonesave të shlyerjes së pagesës nga pala e paditur, është vënë në vështirësi financiare duke u detyruar të marrë kredi bankare tek Union Bank Sh.a, në shumën prej 130.000 (njëqind e tridhjetë mijë euro) ku vetëm për kontraten e sigurimit të jetës ka paguar 700 (shtatëqind) Euro, ndërsa për procedurat e bllokimit të pronave në Hipotekë në favor të bankës ka paguar 70.000 (shtatëdhjetë mijë) lekë të reja. Këto vlera monetare përbëjnë dëm ekonomik, i cili është shkaktuar për faj të palës së paditur dhe për të cilin më lind e drejta ligjore për të kërkuar pagimin e tij. Njëkohësisht këto vonesa në shlyerjen e pagesave më ka ulur xhiron vjetore të aktivitetit tim duke më ulur për pasoje edhe fitimin e realizuar.

9. Paditësi pretendon se në respektim të kushteve të kontratës së lidhur dhe konkretisht të nenit 34 të saj, “Zgjidhja e mosmarrëveshjeve”, me datë 15.11.2017 dhe me datë 10.05.2018, i është drejtuar me shkresë palës së paditur duke kërkuar likuidimin e faturave të papaguara, por nga pala e paditur nuk është kryer asnjë veprim dhe nuk i është kthyer asnjë përgjigje. Në këto rrethana pala paditëse Gjergj Bucaj i është drejtuar gjykatës me kërkesëpadinë objekt gjykimi.

II. Procedura: 

10. Gjykata e Rrethit Gjyqësor Dibër, me vendimin nr. 232, datë 19.07.2018 ka vendosur:

Deklarimin e moskompetencës lëndore të Gjykatës së Rrethit Gjyqësor Dibër, për shqyrtimin e çështjes nr. 306 Akti, datë regjistrimi 31.05.2018. 

Dërgimin e akteve Gjykatës Administrative të Shkallës së Parë Tiranë, si gjykatë kompetente.

11. Gjykata e Rrethit Gjyqësor Dibër ndër të tjera arsyeton se:

1. Pranë Gjykatës së Rrethit Gjyqësor Dibër, është paraqitur një padi me objektin e përcaktuar në pjesën hyrëse të këtij vendimi.

2. Gjatë shqyrtimit të çështjes, gjykata bazuar në nenin 61 të Kodit të Procedurës Civile, duke patur parasysh objektin dhe shkakun ligjor të padisë, mori në shqyrtim kryesisht (suo moto) çështjen e kompetencës lëndore.

3. Gjykata vlerëson të theksojë se kompetenca lëndore, është atributi ligjor i një gjykate për të gjykuar një kategori të caktuar mosmarrëveshjesh për shkak të lëndës dhe natyrës së tyre. Pra, në thelb, ajo përfaqëson të drejtën dhe detyrën e një gjykate të caktuar për të ushtruar pushtetin e saj duke gjykuar dhe zgjidhur një mosmarrëveshje për shkak të llojit të saj.

4. Në aspektin kushtetues, kompetenca e lëndore e gjykatës është një element që garanton procesin e rregullt ligjor. Në jurisprudencën e Gjykatës Kushtetuese, koncepti juridik i kompetencës është trajtuar nën standardin e gjykatës së caktuar me ligj, si pjesë përbërëse e nenit 42/1 të Kushtetutës dhe nenit 6/1 të KEDNJ (shih vendimet nr. 23/2009, nr. 7/2009 dhe nr. 31/2005 dhe nr. 16/2012 të Gjykatës Kushtetuese). Në këtë linjë arsyetimi, kompetenca lëndore është kusht për vlefshmërinë e procesit gjyqësor dhe të akteve të realizuara gjatë tij në kuptimin që një gjykatë jokompetente nuk mund të kryejë asnjë veprimtari procedurale.

5. Kodi i Procedurës Civile përcakton regjimin procedural të kompetencës së gjykatave për shqyrtimin e mosmarrëveshjeve sipas natyrës së tyre. Kështu në nenin 41 të tij parashikohet se: “Në kompetencë të gjykatës së shkallës së parë janë të gjitha mosmarrëveshjet e civile dhe mosmarrëveshjet e tjera të përcaktuara në këtë kod dhe në ligje të tjera”.

6. Në kuptimin e së drejtës procedurale, kompetenca lëndore është një kusht i domosdoshëm procedural, që e bën të vlefshëm procesin gjyqësor, si dhe të gjitha aktet e marra në administrim gjatë zhvillimit të tij, në kuptimin që një gjykatë jokompetente nuk mund të kryejë asnjë veprimtari procedurale, por duhet të deklarojë moskompetencën e saj (neni 61 i Kodit të Procedurës Civile).

7. Po ashtu, sipas nenit 7 të Ligjit 49/2012 “Për organizimin dhe funksionimin e gjykatave administrative dhe gjykimin e mosmarrëveshjeve administrative”, i cili përcakton lëndën e shqyrtimit gjatë një gjykimi administrativ, gjykatat administrative janë kompetente për shqyrtimin e mosmarrëveshjeve që lindin nga aktet administrative individuale, aktet nënligjore normative, kontratat administrative publike, veprimeve të paligjshme apo mosveprimeve të organit publik. Pra, në të gjitha këto mosmarrëveshje organet e administratës publike dalin si subjekte të së drejtës publike që ushtrojnë pushtet dhe sovranitet shtetëror, pushtet i cili ushtrohet nëpërmjet akteve apo veprimeve administrative.

8. Sa më sipër, gjykata çmon të theksojë se përpara se të marrë në shqyrtim një mosmarrëveshje, ajo duhet të identifikojë fillimisht lëndën e saj, në mënyrë që të përcaktojë nëse është ose jo kompetente për gjykimin e saj. Pra, gjykata duhet të marrë në analizë nëse mosmarrëveshja ka natyrë civile, sikundër parashikohet në nenin 41 të K. Pr. Civile, apo ka natyrë administrative, sikundër parashikohet në nenin 7 të ligjit nr. 49/2012, “Për organizimin dhe funksionimin e gjykatave administrative dhe gjykimin e mosmarrëveshjeve administrative”.

Në funksion të kësaj analize, gjykata duhet t’i referohet objektit dhe shkakut ligjor të kërkimeve paditësit (të parashtruara si në kërkesëpadi, ashtu dhe gjatë shqyrtimit të çështjes), si dhe statusit juridik të palëve që marrin pjesë në këtë gjykim, duke evidentuar njëkohësisht edhe lidhjen midis fakteve që pretendohen prej paditësit se kanë ngjarë, dhe të drejtave apo interesave që ai pretendon se i janë cenuar.

9. Duke iu rikthyer çështjes objekt gjykimi, në mbështetje të arsyetimit të mësipërm, gjykata vlerëson të identifikojë natyrën e mosmarrëveshjes objekt gjykimi, duke u ndalur në analizën e elementëve të saj, respektivisht objektit, shkakut ligjor të kërkimit, si dhe statusit juridik të palëve subjekt gjykimi.

9.1 Në lidhje me objektin, gjykata konstaton se nëpërmjet kërkesë-padisë së paraqitur, pala paditëse ka kërkuar “Detyrimin e palës të paditur për shlyerjen e pagesave dhe kamatëvonesave që burojnë nga Kontrata nr. 04/16, datë 06.06.2017, me objekt: “Blerje dru zjarri për nevojat e Nj.A të Bashkisë Dibër”, me fond limit 8.326.500 Lekë pa TVSH dhe Shtesë-Kontrata nr. 04/20, datë 11.12.2017, me objekt: “Blerje dru zjarri për nevojat e Nj.A të Bashkisë Dibër”, me fond limit 1.619.946 Lekë pa TVSH. 2. Detyrimin e palës së paditur të më paguajë dëmin e shkaktuar dhe fitimin e munguar nga vonesa në shlyerjen e pagesave”.

9.2 Në lidhje me subjektet e këtij gjykimi, gjykata konstaton se paditësi ka thirrur në cilësinë e palës së paditur Bashkinë Dibër. Sipas palës paditëse, marrëdhënia kontraktore me palën e paditur ka ardhur si rrjedhojë e procedurës së prokurimit të zhvilluar pranë saj me qëllim realizimin e furnizimit. Pala e paditur në këtë marrëdhënie kontraktore ka dalë si subjekt i të drejtës publike,.

10. Për sa më sipër, objekti i kërkesëpadisë është i lidhur me kryerjen e procedurave administrative nga ana e një organi administrativ, përkatësisht Bashkisë Dibër, në procedurën administrative që ligji i ngarkon asaj si veprimtari e posaçme publike administrative. Për rrjedhojë, mosmarrëveshja është me një organ administrativ publik lidhur me aktivitetin publik administrativ të tij. Në këto kushte, duke u mbështetur në nenin 7/a të ligjit nr. 49/2012, lënda për gjykimin e çështjes i përket Gjykatës Administrative të Shkallës së Parë Tiranë, dhe për pasojë Gjykata e Rrethit Gjyqësor Dibër çmon se nuk mund të vazhdojë me gjykimin e mëtejshëm të saj.

III. Ligji i Zbatueshëm:

12. Neni 61 i Kodit të Procedurës Civile, parashikon se:

Dërgimi i çështjes gjykatës kompetente 
Gjykata, kur konstaton se nuk është kompetente për gjykimin e çështjes kryesisht ose me kërkesën e palëve, vendos moskompetencën e saj dhe i dërgon aktet në gjykatën kompetente.
13. Neni 7 i ligjit nr. 49/2012 “Për Organizimin dhe funksionimin e gjykatave administrative dhe gjykimin e mosmarrëveshjeve administrative”, parashikon se:
Gjykatat administrative janë kompetente për: 

a) mosmarrëveshjet që lindin nga aktet administrative individuale, aktet nënligjore normative dhe kontratat administrative publike, të nxjerra gjatë ushtrimit të veprimtarisë administrative nga organi publik; 

b) mosmarrëveshjet që lindin për shkak të ndërhyrjes së paligjshme ose të mosveprimit të organit publik; 

c) mosmarrëveshjet e kompetencave ndërmjet organeve të ndryshme administrative në rastet e parashikuara nga Kodi i Procedurave Administrative; 

ç) mosmarrëveshjet në fushën e marrëdhënieve të punës, kur punëdhënësi është organ i administratës publike; 

d) kërkesat e paraqitura nga organet administrative për shqyrtimin e kundërvajtjeve administrative, për të cilat ligji parashikon heqjen e lirisë deri në 30 ditë, si një lloj të dënimit administrativ për kundërvajtësin; 

dh) kërkesat e paraqitura nga kundërvajtësit për zëvendësimin e dënimit administrativ me heqje lirie deri në 30 ditë me dënimin me gjobë. 

IV. Vlerësimi i Kolegjit Civil: 
14. Kolegji Civil i Gjykatës së Lartë vlerëson se, shkaqet që ngrihen në ankimin e veçantë të palës paditëse Gjergj Bucaj, nuk janë të bazuara në ligj, prandaj nuk ka asnjë shkak ligjor që vendimi i dhënë nga Gjykata e Rrethit Gjyqësor Dibër të cënohet.

15. Vendimi nr. 232, datë 19.07.2018 i Gjykatës së Rrethit Gjyqësor Dibër, me anën e të cilit, kjo gjykatë ka vendosur shpalljen e moskompetencës së saj lëndore për shqyrtimin e çështjes objekt shqyrtimi dhe dërgimin e saj për gjykim, Gjykatës Administrative të Shkallës së Parë Tiranë, është një vendim i marrë në zbatim të drejtë të ligjit, ndaj për këtë shkak, ai duhet të lihet në fuqi. Kolegji Civil i Gjykatës së Lartë, vlerëson të nënvizojë se, në kuptimin e së drejtës procedurale, kompetenca lëndore është një kusht i domosdoshëm procedural, që bën të vlefshëm procesin gjyqësor, si dhe të gjitha aktet e marra në administrim gjatë zhvillimit të tij, në kuptimin që një gjykatë jokompetente nuk mund të kryejë asnjë veprimtari procedurale dhe një gjykatë jokompetente duhet të deklarojë moskompetencën e saj (neni 61 K.Pr.Civile, neni 7 i ligjit nr.49/2012). 

16. Kompetenca lëndore, përcakton për çdo gjykatë të veçantë, se, në çfarë rastesh dhe në lidhje me çfarë mosmarrëveshjesh ajo ka pushtet për të gjykuar, duke përcaktuar qartë rrethin e mosmarrëveshjeve që i është njohur e dhënë asaj për ta gjykuar. Ndarja e kompetencës, është përcaktuar në ligjin nr. 98, datë 06.10.2016 “Për organizimin e pushtetit gjyqësor në Republikën e Shqipërisë”, në ligjin nr. 49/2012 “Për organizimin dhe funksionimin e gjykata administrative dhe gjykimin e mosmarrëveshjeve administrative” dhe K.Pr.Civile. Gjykata, në përcaktimin e kompetencës lëndore, i referohet pikërisht identifikimit të natyrës së mosmarrëveshjes që i shtrohet për gjykim, nëse ajo është e natyrës civile apo administrative. Për këtë qëllim, gjykata i referohet shkakut ligjor të kërkimeve të paditësit të parashtruara, si në kërkesëpadi ashtu dhe gjatë gjykimit, natyrës së mosmarrëveshjes, si dhe statusit juridik të palëve që kjo padi i kundrejtohet, si dhe bën lidhjen midis fakteve që pretendohen prej paditësit se kanë ngjarë, dhe të drejtave apo interesave që ai pretendon se i janë cenuar.

17. Kolegji Civil i Gjykatës së Lartë, në lidhje me çështjen objekt gjykimi, në shqyrtim të akteve të ndodhura në dosjen gjyqësore, objektit dhe shkakut të kërkimeve të paditësit, pretendimeve dhe kërkimeve të parashtruara prej tij në aktet procedurale, shkaqeve të ngritura në ankimin e veçantë të paditësit dhe në interpretim të dispozitave të ligjit nr. 49/2012, të zbatueshme çmon se, Gjykata e Rrethit Gjyqësor Dibër, e ka kuptuar drejtë natyrën e vërtetë të mosmarrëveshjes dhe qëllimin e vërtetë të këtij gjykimi. Nga aktet e administruara në dosjen gjyqësore, rezulton se, pala paditëse në këtë gjykim, kërkon detyrimin e të paditurve për: Detyrimin e palës të paditur për shlyerjen e pagesave dhe kamatëvonesave që burojnë nga Kontrata nr. 04/16, datë 06.06.2017, me objekt: “Blerje dru zjarri për nevojat e Nj.A të Bashkisë Dibër”, me fond limit 8.326.500 Lekë pa TVSH dhe Shtesë-Kontrata nr. 04/20, datë 11.12.2017, me objekt: “Blerje dru zjarri për nevojat e Nj.A të Bashkisë Dibër”, me fond limit 1.619.946 lekë pa TVSH,... etj.
18. Kolegji Civil i Gjykatës së Lartë konstaton se, palët kanë nënshkruar kontrata në zbatim të ligjit nr. 9643/2006 “Për prokurimin publik” në këto kushte, mosmarrëveshja objekt shqyrtimi, lidhet me veprimtari administrative në kuptim të nenit 2 të K.Pr.Administrative dhe me veprimtarinë e një organi publik, në kuptim të nenit 3 të po këtij Kodi, si edhe nenit 2, pika 7 të ligjit nr. 49/2012 “Për organizimin dhe funksionimin e gjykata administrative dhe gjykimin e mosmarrëveshjeve administrative”, i cili përcakton: veprim administrativ është akti administrativ, kontrata administrative dhe veprimi tjetër administrativ. Çështja objekt shqyrtimi ka në thelb të saj shqyrtimin e një mosmarrëveshjeje të natyrës administrative. Referuar objektit dhe shkakut ligjor të padisë, kërkimi i paditësit lidhet me: Përmbushje e detyrimit që rrjedh nga kontrata e furnizimit për blerje, etj ...., mosmarrëveshje e cila rregullohet sipas parashikimeve të ligjit nr. 9643/2006 “Për prokurimin publik”. Mosmarrëveshja objekt shqyrtimi, është pasojë/rrjedhojë e kundërshtimit të një kontrate administrative të lidhur nga organet shtetërore, e cila është produkt i vullnetit të organit publik shtetëror. Për rrjedhojë, mosmarrëveshja në shqyrtim është një mosmarrëveshje administrative, gjykimi i të cilës, i nënshtrohet rregullimeve të parashikuara në ligjin nr. 9643/2006 “Për prokurimin publik” dhe ligjin nr. 49/2012 “Për organizimin dhe funksionimin e gjykata administrative dhe gjykimin e mosmarrëveshjeve administrative”. 

19. Në kushtet kur çështja në shqyrtim i përket parashikimit ligjor të përcaktuar në nenin 7 të ligjit nr. 49/2013 “Për organizimin dhe funksionimin e gjykatave administrative dhe gjykimin e mosmarrëveshjeve administrative”, pika a, e cila përcakton: Gjykatat administrative janë kompetente për: a) mosmarrëveshjet që lindin nga aktet administrative individuale, aktet nënligjore normative dhe kontratat administrative publike, të nxjerra gjatë ushtrimit të veprimtarisë administrative nga organi publik, kjo çështje është e natyrës administrative dhe si e tillë, është në kompetencën lëndore të gjykatave administrative, në përputhje të plotë me qëndrimin unifikues të Kolegjeve të Bashkuara të Gjykatës së Lartë në vendimin nr. 03, datë 06.12.2013, ku ndërmjet të tjerave thuhet: Gjykatat administrative të shkallës së parë, Gjykata e Apelit Administrativ dhe Kolegji Civil i Gjykatës së Lartë, të krijuara me ligjin nr. 49, datë 03.05.2012 “Për organizimin dhe funksionimin e gjykatave administrative dhe gjykimin e mosmarrëveshjeve administrative”, janë kompetente për shqyrtimin e të gjitha çështjeve, të cilat sipas nenit 7 të këtij ligji përbëjnë mosmarrëveshje administrative, pavarësisht gjendjes, fazës apo shkallës së gjykimit....
20. Duke arsyetuar si më sipër, Kolegji Civil i Gjykatës së Lartë arrin në përfundimin se ankimi i veçantë i paraqitur nga pala paditëse Gjergj Bucaj nuk është i bazuar në ligj, prandaj si i tillë ai nuk duhet të pranohet dhe për rrjedhojë vendimi i Gjykatës së Rrethit Gjyqësor Dibër duhet të lihet në fuqi.
PËR KËTO ARSYE

Kolegji Civil i Gjykatës së Lartë, duke u bazuar në nenin 61 të Kodit të Procedurës Civile;

V E N D O S I

Lënien në fuqi të vendimit nr. 232, datë 19.07.2018 të Gjykatës së Rrethit Gjyqësor Dibër.
Tiranë, më 25.09.2018

